
        
            
                
            
        

    
	ЖЕНО ХЕЛТАЙ 

	ЭРЛЭГ, ЭМЧ ХОЁР 

	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭРЛЭГ, ЭМЧ ХОЁР

	Гуравдугаар сарын нэгэн шөнө, үл таних, хачин нэгэн сүйх тэрэг, хотын цэцэрлэг дэх эмч Морвидусын сувиллын газрын хаалганы өмнө ирж зогслоо. Замын турш элгээ эвхэн дүнсийн сууж явсан, дүрэмт хувцас бүхий ядуу нэгэн зарц, тэрхүү сүйх тэрэгний бүхээгээс үсрэн буугаад төмөр хаалганы торон дээр суулгасан цахилгаан хонхыг хичээнгүйлэн их л шамдангуй дарав. Хонхны жингэнэсэн огцом дуу, нам гүм, дүнсийн байх сувиллын газраа нойр нь хулжин хэвтэж байгаа өвчтөнүүдийн тасалгаанд хангинан дуулдав.

	Энэ үед зөвхөн энх тунх хүмүүс болох үүдний манаач эмч нар, сувилагчид, тэр ч байтугай эмнэлгийн дарга бөгөөд дэлхийд нэрд гарсан эрдэмтэн, их сургуулийн профессор, дэлүү, цөсөнд мэс засал хийхдээ их дадамгай, доктор Морвидус гуай л өөрөө амгалан нойрсож байлаа.

	Мөнөөх хөтөч, хонхыг дахин дахин улам шаардангуй дарсаар байв. Зүүрмэглэн суусан зарц хаалгаа нээхээр хөлөө чирэн уцаарлангуй гарч ирснээ дүрэмт хувцастай хөтчийг ажиглан хараад, өгөөмөр хишиг горилон, уур уцаар нь тэрхэн дороо замхран ариллаа.

	— Түргэл, түргэл! профессорыг бушуухан сэрээгээд орхи! Манай эзэн өөд болох гээд байна. 

	Шөнө дүл болсон ийм үед профессорыг залан аваачих гэж буй хүн бол ядаж л саятан байх ёстой хэмээн үүдний манаач лавтай ухаарлаа. Тэр үүндээ огтхон ч эргэлзэлгүйгээр, шатаар гүйн гарч профессорын унтлагын тасалгаанд орж, унтлагын хувцастай өөрийн эзэн, дэлүү, цөсний мэс заслын их цуутнаа татаж эхлэв.

	Морвидус эмч арай ядан нойрноосоо сэрлээ. Тэр гоморхон үглэснээ, уг дуудлага ямар нэгэн баян эзэн буюу аль нэг эрхэмсэг хүнээс ирсэн болохыг сонсмогц түргэн зуур, дуртайяа хувцаслаж эхлэв.

	Нэгэн мөч өнгөрсний дараа эмч ангийн үнэт үсээр, нэг бүү хэл нэлээд хэдэн хүнийг ороож хүрмээр элбэгхэн хийсэн том гэгч хэвнэгээ өмсөн сувиллын газрынхаа хивс дэвссэн шатаар бууж ирлээ. Хүлээж байсан хөтөч, өндөр оройтой эсгий малгайгаа дээш өргөсхийн хүндэлж, бүхээгийн хаалгыг нээн өглөө.

	— Бид хаашаа явах гэж байна вэ? гэж сүйх тэргэнд суунгуутаа эмч асуув.

	— Манай эзэнтэн рүү гэж хөтөч өчив.

	— За, за би мэдлээ гэж эмч үл тэвчин яриаг нь таслаад, — Эзний чинь алдар нэрийг хэн гэдэг вэ? хэмээн асуулаа.

	— Эрлэг гэж хөтөч намуун дуугаар хариулаад бүхээгийнхээ хаалгыг тас хийтэл хаагаад тэрхэн даруй замдаа гарлаа.

	Морвидус эмч, залагч эзний танил агаад зэвүүн нэрийг сонсоод дурамжхан инээмсэглэв.

	«Би зүүдэлж байх шиг байна аа даа!» Эмч халаасаа тэмтрэн үзэж, жижиг мөнгөн хайрцаг бүхий чүдэнзээ гарган, нэгийг зурлаа. Бүхээгийн дотор тал гэрэлтэв. Цонхигор цагаан өнгөтэй зэвүүцсэн царай нь бүхээгийн эсрэг хананд суулгасан жижиг тольд дүрлийн байхыг үзээд, айн хэлмэгдэж аньсхийв.

	— Хм, би ер нь зүүдэлсэн ч байж магадгүй байна.

	Бүхээгийн дотор талыг хар даавуугаар цардсан байлаа. Профессор улам бүр тух алдаж түүний чихэнд тэрэгний нь дугуйны түчигнээн, морьдын туурайн төвөргөөний аль аль ч үл сонсогдох аж.

	Хэрэв сүйх тэрэг нь явж байгаа бол, огтхон ч анир чимээ гаргалгүй явж байх аж. Харин профессорт бол сүйх тэрэг нь нэг л газартаа зогсоод байгаа мэт санагдан байв. Эмч сүйхний гэгээвчээр гадагш харав. 

	«Би ер нь зүүдэлж байх шиг байна. Ийм явдал болох ёсгүй...» хэмээн мэтгэн бодож байлаа. Сувиллынхаа газраас гараад дөнгөж таван минут хэртэй явж байгаа атлаа одоо тэд, хоёр хажуугаасаа ангайн заналхийлсэн гүн харанхуй хонгил бүхий, уулын эгц замаар, бараан хад асгыг өгсөн явж байлаа.

	Хад асгын өвөр нүүрнээ, энд тэнд орог саарал сүүдэр зурсхийн үзэгдэх авч, тэрхэн агшнаа арилан замхарч үгүй болох ажээ. Профессор:

	— Энэ бол шал худлаа хэмээн энэ удаад итгэмж алдсан маягтай давтан өгүүлэв. Тэгвэл юү үзэж байгаа нь тэр юм бол?

	— Зүүдэлж ч бай, үгүй ч бай, юу болохыг нь л үзэх үү? Юу ч бол оо аж даа...

	Дэлхий ертөнц үүсэн тогтсоноосоо хойш, эрлэг өөрийн сүйхээ эмч авчруулахаар анх удаа илгээснийг энэ эмч сайн мэдэж байлаа. Тэгэхдээ эрлэг биелэн, хөл дээрээ зогсож байдаг байна шүү. Энэ бол агуу их хүндэтгэл, асар их нэр төртэй хэрэг.

	Морвидус эмч янжуур асаан тайвнаар гэдрэг налан сууж, юу болохыг үзэхээр сэтгэл шулуудан хүлээв. Эмч амиа алдаж мэдэш гэсэн бодлоос огтхон ч эмээхгүй байлаа. Тийм явдал тохиолдох ч үгүй биз хэмээн бодох аж. Ер нь орон гэртээ хэвтэртээ ч үхсэн болох байсан шүү дээ. Түүнийг алахын тул энэ үл мэдэх, хачин ертөнц рүү аваачих хэрэггүй байсан юм. «Ямар нэгэн юм энд тохиолджээ» гэж эмч дотроо бодов.

	Яг энэ хоромд сүйх тэрэгний хаалга нээгдлээ. Өндөр оройтой эсгий малгайгаа гартаа барьсан хөтөч тэнд үзэгдэн хүндлэн мэхэсхийгээд:

	— Ноёнтон, та морилно уу? гэлээ. 

	Профессор сүйхнээс бууж, эргэн тойрныг ажиглан харав. Тосон дэнлүүгээр бүдэгхэн гэрэлтүүлэгдсэн зай муутайхан хашаанд тэр хүрч ирсэн байв.

	Нам гүм налайн, уйтгар гунигт автсан энэ хашаа шөнийн цагт цэргийн хуаран буюу шорон гэлтэй бодогдлоо.

	Хөтөч нарийхан шатаар яаран дээш өгсөхөд, профессор түүнийг даган явав.

	— Би тэдэнд ямар хэрэгтэй болсныг чи надад одоо хэлчих хэмээн эмч гуйв. Зарц хариу дуугарсангүй. Тэр хуруугаараа амаа таглан, жүжигчин хүн нууц зүйлийг чандлан хадгалах мэт дүр үзүүлэн явлаа. Профессор түүний араас уруу царайлан дагана. Тэд нарийхан хонгилын адагт байх нэгэн хаалганы өмнө очиж зогслоо. Зарц хаалгыг тогшиход:

	— Хэн бэ? гэх дуун сонсогдоно. 

	«Эмч авчирлаа» гэж тэр мэхийн өчлөө. 

	Хаалганы хоёр самбар цэлийн нээгдэн, нүд гялбам хурц гэрэл бүхий нарийхан хонгил үзэгдэв. Эмч хурц гэрлээс нүүрээ гараараа халхалж тэрхэн даруйд өрөөнөө яаран орлоо. Түүнийг ямар нэгэн үл мэдэгдэх хүч тэр өрөө рүү чангааж байгаа мэт бодогджээ. Тэр өрөө хүнгүй байв.

	— Та суугаач дээ. Манай эзэн одоохон ороод ирнэ гэж хөтөч айлдлаа. 

	Эмч Морвидус суун хөтчийг хилэнтэеэ ширтэв. Түүний санчиг лугшин, зүрх нь дэлдэн хэдийгээр ердийн амгалан байдлаараа суух авч, ямар нэг сүрлэг, аймшигт учрал тохиолдох нь дээ хэмээн бодох аж.

	Нэгэн хором өнгөрөх агшнаа эрлэг түүний өмнө гарч ирлээ.

	— Профессор оо! Би таныг дуудуулсан юм. Ийм орой болсон хойно таны тухыг алдуулсан явдлыг минь өршөөх биз хэмээн тэр их л тээршээнгүй хэлэв.

	Эмч Морвидус босож, мэхэсхийн мэндэллээ. Эмч маш амгалан үзэгдэнэ. Түүний сэтгэл нь тайвширч бараг инээд алдан байв. Хүний амийг бусниулагч гайхал яргачин ямаршуу байвал таарах бол гэж түүний төсөөлж боддогоос тэс өөр байлаа.

	Эмч эрлэгийг цагаан ёрог мөрөн дээгүүрээ эгэлдрэглэж тохон, хадуур гартаа барьсан хэлхээ яс гарч ирнэ гэж бодоогүй гэлээ гэхэд, эрлэг бол ер бишийн хүчтэй, сүрлэг догшин, сэтгэл ширхийм аймшигтай ч юм уу, эсхүл тун эелдэг юм байх ёстой гэж бодсоор байсан нь лавтай.

	Гэтэл нүүрэндээ, дүүрэн үрчлээ суусан, хатингар бяцхан өвгөн гарч ирсэн нь түүний бүсэлхийд ч хүрэхгүй байв. Эрлэг гэдэг нь энэ үү дээ...

	Нүүрээрээ дүүрэн үй түмэн атираатай, гар хөл нь яг л хүүхдийнх шиг бяцхан, эрлэг хаан гэдэг маань ихэсгэн томруулсан нян хорхойтой адил байдаг байна. Гагцхүү түүний өмссөн улаан ягаан өнгөт хувцас нь хаан хүний эрх ямбыг илчлэн үзүүлэх ажээ. Үхэл профессорыг суу хэмээн гараараа зангахад профессор суудлаа засан суув. Үхэл яаж өвдөж байгаагаа ярьж эхэллээ.

	— Бие минь тун муу байна. Би их зовж байна. Үхэх нь л гэхээс л маш их айж байна.

	Эмч түүний өөдөөс нүдээ бүлтийлгэн гайхширан ширтэх аж. Эмч ээрэн түгдчиж,

	— Би, Эрлэг хаан таны ярьсныг ойлгосонгүй. Та юу гэж хэлэв ээ? гэлээ.

	— Та ч намайг ойлгож байгаа л даа гэж Эрлэг уйтгартайяа инээмсэглэн: — Миний ярьж байгаа зүйл танд хачин санагдаж болох юм аа. Би үнэн сэтгэлээсээ ярьж байгаа болохоор, танд хачин санагдаж байгаа байх. Хэрэв надаас өөр нэг хүн «Би үхэхээс айж байна» гэж хэлсэн бол өөр л байх гэж хэлэв.

	— Эрлэг та надаар тохуурхаж байгаа байлгүй дээ!

	— Хаанаас даа, би танаар тохуурхаагүй шүү. Хэрэв тохуурхсан бол би танд сүйх илгээж ингэж ажил ургуулахгүй байсан биз дээ. Би эмч бүгдийг танина. Би таныг ч танина, би таныг ганцхан итгэсэндээ л урьсан юм.

	— Эрлэг хаан таны итгэлийг ийнхүү хүлээсэндээ би маш их баярлаж байгаагаа яахин илчлэхээ мэдэхгүй л байна, гэсэн ч... 

	— Таныг надаас битгий зөрөөсэй гэж л хүсэх байна. Миний бие үнэхээр муу байна. Та үзэнгүүт л үүнийг минь мэдэх болно. Би яагаад ийм болсноо өөрөө ч мэдэхгүй байна. Би бүх амьдралдаа, хонх шиг цуутай хангинаж явсан билээ. Одоо би өтөлж, ядарч байж ч болох юм. Чөтгөр л үүнийг мэднэ биз. Бие минь базаахгүй байгааг л би лавтайяа ухаарч байна.

	Дэлүү минь, элэг минь, ер нь бүх бие минь өвдөж байна. Утсан улаан амь минь, тэнцэж ядан байна. Хэрэв та намайг анагаахгүй бол, би өнгөрлөө шүү.

	Энэ ярианы үед Эрлэг хаан, эмчийн өмнө эрхийн чинээ өчүүхэн амьтан болж, утсан улаан амиа аврахыг хөөрхийлөлтэй гуйх аж. Эрлэгийн өмнө, эмч маань хэчнээн аймшигтай, хэчнээн сүрлэг, чадалтай байгааг түүнийг харсан бүхэн ялган тунгааж чадах байлаа.

	Эмчийн маань жавхаа сэргэж, баяр баясгалантай болж эхлэв. Ээ золиг бол гэж! Тоглоомгүй байна шүү. Эрлэг үнэхээр өвдсөн байна. Үй олон үе улирсны эцэст энэхүү аюулт Эрлэг хааны амийг бусниулагч, ямархуу шидэт өвчин байх бил ээ? Хэрэв үхлийг тонилговол ямар гай гамшиг, ямар сайхан үйлс тэр болох билээ.

	Хэрэв эмч үхлийг тэнхрүүлбэл дэлхийг донсолгосон ямар гутамшиг, ямар булай зүйл болох бил ээ!

	Морвидус эмч өөрийн биеийг арай ядан барьж байлаа. 

	— Та ингэж санаагаа битгий зовоо, тэсвэрлэх хэрэгтэй. Хэдэн мөчийн дараа таныг юу зовоож байгааг бид үзэх болно.

	Эрлэг гунигтайяа мэлийн харах аж. Профессор эрлэгийг хагалгаанд бэлтгэ хэмээн дохив. Зарц нь зөнөг эзнийхээ хувцсыг хүүхэд адил тайлахад нүцгэн бие нь улам ч инээдтэй харагдана. Эмч Морвидус, өвчтөний бүх биеийг тогшин, чагнаж, ийш тийш хөдөлгөн их л зүтгэлтэй үзэв. Эмч нэн эелдэг инээмсэглэн шинжих авч тэр дотроо улам улам зовуурилж байлаа.

	— Ноцтой юм алга байна. Бараг зүгээр байна. Бага хэмжээний, нөлөө багатай мэс засал хийе. Нэг цагийн дараа Эрлэг та урьдын хэвээр эв эрүүл болно гэж эмч хэлээд «Бараг л үеэ өнгөрөөчих өө шив дээ. Би үүнийг аваръя гэвэл түүний дэлүү, элэг цөсөнд нь хагалгаа хийх хэрэгтэй юм байна. Эд бүгдийн дараа, Эрлэг эдгэрэх эсэх нь эргэлзээтэй л байна даа» гэж дотроо бодож байв.

	Эрлэг эмч өөд найдангуй янзтай харахад, эмч түүний харцаас далдирлаа. Эмч цүнхнээсээ хагалгааныхаа багажийг авч, зарцыг цэвэр даавуу, ус авчруулахаар явууллаа. Эрлэг их л сандарч байв.

	— Би энэ мэс заслыг давж чадах болов уу?

	— Чадалгүй яах вэ. Энэ бол хүүхдийн тоглоом гэсэн хэрэг би гурван түмэн иймэрхүү мэс засал энх тунх хийсэн юм. Би энэ хагалгааг нүдээ аньж байгаад солгой гараараа ч хийж чадна. Тэгээд бас миний гар маш зөөлхөн. Өвчтөнүүд намайг хилэн гартай гэж ярилцдаг юм.

	— Хилэн гар гэнэ ээ. Сайхан алдар байна. Ингэж нэрлэсэн нь надад таалагдаж байна гэж Эрлэг хаан давтан өгүүлнэ. 

	— Би ч энэ алдраа хамгаалж чадах болно. Эрлэг та өөрийнхөө биеэр үүнийг минь үзэх болно. Би таныг түр зуур унтуулж байж хагалгаа хийнэ, гэж эмч хэлэв.

	— Би бүрмөсөн унтчихгүй биз? Дараа нь сэрэх байгаа даа?

	— Түдэлгүй сэрнэ. Ноёнтон минь! 

	Эрлэг хулчийн айснаасаа ичих шиг боллоо. Эмч түүний мэдрэлийг алдуулж унтуулав. Хэсэг зуур эмч Эрлэгийг тайвнаар ширтэн харж суув.

	Муу булай нохой чи миний гарт ингэж ордог байж. Одоо би чамайг тонилгосон ч миний дур. Ганцхан хутганы үзүүр хүрэхийн төдий чи тонилж, ертөнц чиний цөлбөдлөгөөс ангижрах болно. Яагаад би чамайг тонилгохгүй байх бил ээ? Би хүн төрөлхтний тусын тулд үүнийг хийхгүй бол, би өөрөө булай нохой болж хувирна гэсэн хэрэг биш үү.

	Гэвч эмч энэхүү бодлоо дахиад л эргэцүүлэн бодлоо.

	— «Магадгүй, энэ бүхэн буруу ч байж болох юм. Нэг муу амьтан өвчтэй байна шүү дээ. Бүүр хүнд байна. Энэ чинь амьдралаа надад даатгасан биш үү. Би үүнийг өөрөө шүүгээд, өөрөө цаазалж болно гэж үү. Би үүнийг бусад аль нэг өвчтөний адил эмчилж эдгээх ёстой! 

	Эмч хагалгааныхаа хутгыг өргөсөн боловч, хагалсангүй. Түүний хилэн нь бадарч эхлэв.

	"Энэ бол галзуу солиорол" гэж тэр бодов. Түүний нүүр нь чинэрэн улайж, чих нь шуугьж байлаа. «Галзуу солиорол!» Ийм боломж надад дахиад тааралдаа гэж үү. Энэ гахайг аврах гэж үү? Хэрэв аварвал, маргааш энэ чинь намайг тонилгох болно шүү дээ. Шал тэнэг бодол бодох гэж! Эрлэг тонилбол бид бүгд мөнхөд амьдрах болно. Үүнийг тонилгох ёстой!

	Эрлэгийн биеийг эмч хоёр гүнзгий хагалж орхив. Эрлэг хөдөлсөнгүй. Тэр үхсэн байлаа.

	Профессор тайван байдалтай гараа угаана.

	— Тун азгүй хэрэг боллоо. Мэс засал амжилттай болж чадсангүй гэж тэр орны хөлийн хажууд хөдлөлгүй зогссоор байгаа зарцад эмч хэлэв.

	— Хаантан нас барлаа. Түүний цөс... ийм... ийм болчихсон гэж би ер санасангүй. Намайг эртхэн шиг авчирсан ч болоосой...

	Эмч яриагаа хэвийн бөгөөд тайван ярина. Тэр өөрийгөө алуурчин гэж огтхон ч үл тооцох аж. Түүгээр ч барахгүй, харин үхэшгүй мөнхийн гавьяа байгуулсан мэт түүнд бодогдож байлаа. Ертөнц даяар баярлан хөхих дууныг тэр одоо сонсож байх шиг.

	Тэр өөрийгөө хөрөг зураг, уран баримал, улсын яриа хөөрөө, эрдэм шинжилгээний бичиг зохиолуудад мөнхөжсөн байхыг төсөөлөх ажээ. Эмч өөрийгөө даян дэлхийн улс түмэн, хаад ноёд, хамба санваартан тэргүүтэн, үеийн үед дурсагдах их ачтан хэмээн шагшин магтаж, түүний алтан гарыг үнсэхээр эгнэн зогсож байгаа мэтээр ургуулан бодож байлаа.

	Харин зарц энэ үйл явдлыг огтхон ч үл тоомсорлоно. Харин тэрээр хэдэн хүнийг ч ороож хүрэх том, үстэй хэвнэгээ өмсөхөд нь эмчид хичээнгүйлэн туслаад түүнийг дагалдан урт хонгил, өндөр шатыг уруудан бууж, хашааны дотор бараантан бүртийж, хөдөлгөөнгүй зогсож буй сүйх тэрэг рүүгээ авч очлоо.

	Эмч тэргэндээ суув. Уулын замыг уруудан сүйх тэрэг чимээ аниргүй явж гарав.

	Үүргээ амжилттай гүйцэтгэсэн эмч, сэтгэл хангалуун тамхиа татаж явлаа. Баярын совин түүний нүүрнээ тодрох аж. Энэ шөнийн үзлэгийнхээ дараа тэр, алдар гавьяа, ариун баялаг, амьд мөнхийн их баясалтайгаар харьж явлаа. Гэтэл гэнэт хахир муухай аймшигт дуун сонсогдож, сүйх нь зогслоо. Морвидус эмч сүйхний цонхоор гадагшаа айн харав.

	Маш том хүн тэрэгний нь хажууд зогсож байлаа. Түүний сүүмэлзсэн дүр орог саарал өнгөтэй агаад, зөв гарт нь цусан толбо татсан, өргөн сэлэм гялалзан үзэгдэнэ.

	— Уучлаарай, профессор оо! Та үзлэгийнхээ хөлсийг мартжээ, гээд том гэгчийн лацдаж наасан дугуйтай зүйлийг Морвидус эмчид гардуулан өгөхөд эмч түүнийг үзвэл түүний дотор 25000 крон байлаа.

	— Танд нэн их баярлалаа хэмээн эмч сэтгэл хөдлөнгүй өгүүлэв.

	— Танд төвөг ургуулж сандруулсан учир би танд зүй ёсоор талархлаа илэрхийлэх нь зүйн хэрэг биз. Таны зүтгэл талаар өнгөрсөн явдалд би гүнээ харамсаж байна хэмээн тэр аварга эр маш эелдэг ярилаа.

	— Би ч бас мөн харамсаж байна. Хаантан биеэ хайхрахгүй зөнд нь хаясан байж шүү дээ. Намайг арай түрүүхэн нь авчирсан ч болоосой... гэхэд нь

	— Харин би аавдаа, эмч бушуухан залж авчраач гэж үргэлж л хэлдэг байсан юм.

	— Би таны ярьж байгааг ойлгохгүй байна. Та чинь түүний... гэж эмч өгүүлэхэд:

	— Би түүний чинь хүү нь байгаа юм. Би одоо түүний албыг залгамжлан авах ёстой хэмээн аварга эр ажигч үгүй яриад сүглийн байх хад асгын дунд арилан алга боллоо.

	Морвидус эмч ч сүйх тэргээрээ хотын цэцэрлэгт байдаг сувиллынхаа газар эсэн мэнд эргэж иржээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

